
Broj: UV-122-01-1-22/17 LjJ
Sarajevo, 31. januar 2017. godine

            Na osnovu člana 47. stav 2. Zakona o Centralnoj banci Bosne i Hercegovine (“Službeni glasnik BiH”, 1/97, 29/02, 13/03, 14/03, 9/05, 76/06 i 32/07) i člana 49. stav (2) Pravilnika Centralne banke Bosne i Hercegovine, UV-104-01-1-116/15 od 28. decembra 2015. godine, Upravno vijeće Centralne banke Bosne i Hercegovine na 1. sjednici od 31. januara 2017. godine, donosi
ODLUKU
o uslovima pod kojima se mogu reprodukovati 
novčanice i kovani novac konvertibilne marke

Član 1.

(Predmet)

(1) Ovom odlukom uređuju se uslovi pod kojima se mogu reprodukovati novčanice i kovani novac konvertibilne marke koje Centralna banka Bosne i Hercegovine (u daljem tekstu: Centralna banka i novčanice i kovani novac) izdaje u skladu sa Zakonom o Centralnoj banci Bosne i Hercegovine.
(2) Pod novčanicama i kovanim novcem iz stava (1) ovog člana podrazumijevaju se novčanice i kovani novac koji su u opticaju, kao i novčanice i kovani novac koji su povučeni iz opticaja u skladu s propisima Centralne banke kojim je regulisan način izdavanja, osnovna obilježja, i puštanje u opticaj novčanica i kovanog novca.
Član 2.

(Reprodukcija novčanica)
(1) Materijalnom reprodukcijom novčanice u smislu člana 1. stav (1) ove odluke, smatraju se slike izrađene na podlozi (u istim ili različitim dimenzijama) cijele novčanice ili jednog njenog dijela, ili pojedinih obilježja novčanice utvrđenih propisom Centralne banke o osnovnim obilježjima novčanica.
(2) Nematerijalnom reprodukcijom novčanice u smislu člana 1. stav (1) ove odluke, smatra se javno dostupna (na internetskim stranicama ili na drugi način u elektronskom obliku) digitalna slika cijele novčanice ili jednog njenog dijela, ili pojedinih obilježja novčanice utvrđenih propisom Centralne banke o osnovnim obilježjima novčanica.

(3) Nezakonitom se smatra reprodukcija novčanice koja kod javnosti može izazvati zabunu da se radi o originalnoj novčanici.
(4) Nije dozvoljena reprodukcija novčanice koja svojim izgledom ili na bilo koji drugi način šteti ugledu Bosne i Hercegovine, Centralne banke i domaće valute konvertibilne marke.

(5) Reprodukcija novčanice koja ispunjava sljedeće uslove smatra se zakonitom jer nema rizika da kod javnosti može izazvati zabunu da se radi o originalnoj novčanici:

a) kod materijalne reprodukcije, pod uslovom da je:

1) reprodukovano samo lice ili naličje novčanice, a dužina odnosno širina reprodukovane novčanice iznosi 125% ili više, odnosno 75% ili manje, u odnosu na originalnu veličinu novčanice ili

2) reprodukovano i lice i naličje novčanice, a dužina i širina reprodukovane novčanice iznosi 200% ili više, odnosno 50% ili manje, u odnosu na originalnu veličinu novčanice ili
3) reprodukovano samo neko obilježje novčanice odnosno njen dio manji od 40% ukupne površine novčanice i to na pozadini koja se jasno razlikuje od dizajna originalne novčanice ili
4) novčanica reprodukovana na materijalu koji se jasno razlikuje od papira ili drugog materijala koji se koristi za izradu novčanica,
b) kod nematerijalne reprodukcije, pod uslovima:

1) da rezolucija digitalne slike novčanice u originalnoj veličini novčanice ne prelazi 72 dpi (tačaka po inču) i

2) da se na digitalnoj slici novčanice, dijagonalno, u boji jasno različitoj od pozadine novčanice, nalazi riječ: SPECIMEN čija dužina treba iznositi najmanje 75% dužine reprodukcije, a visina riječi treba iznositi najmanje 15% širine reprodukcije. 
Član 3.

(Reprodukcija kovanog novca)
(1) Reprodukcijom kovanog novca u smislu člana 1. stav (1) ove odluke, smatra se slika izrađena na podlozi (u istim ili različitim dimenzijama) cijelih primjeraka kovanog novca ili nekog njegovog dijela, tj. pojedinih obilježja kovanog novca utvrđenih propisom Centralne banke o osnovnim obilježjima kovanog novca.

(2) Nezakonitom se smatra reprodukcija kovanog novca koja kod javnosti može izazvati zabunu da se radi o originalnom kovanom novcu.

(3) Nije dozvoljena reprodukcija kovanog novca koja svojim izgledom ili na bilo koji drugi način šteti ugledu Bosne i Hercegovine, Centralne banke i domaće valute konvertibilne marke.

(4) Reprodukcija kovanog novca koja ispunjava sljedeće uslove smatra se zakonitom, jer nema rizika da kod javnosti može izazvati zabunu da se radi o originalnom kovanom novcu:

a)  ako je prečnik reprodukovanog kovanog novca uvećan najmanje 100%, odnosno umanjen najmanje 50% ili

b)  ako je reprodukovano samo neko obilježje kovanog novca, odnosno njegov dio manji od 40% ukupne površine originalnog kovanog novca i to na pozadini koja se jasno razlikuje od originalnog dizajna ili

c) ako je kovani novac izrađen na materijalu koji se jasno razlikuje od materijala koji se koristi za izradu kovanog novca.
Član 4.

(Reprodukcija novčanica i kovanog novca uz pribavljenu saglasnost)
(1) Za svaku materijalnu odnosno nematerijalnu reprodukciju novčanica i kovanog novca koja ne ispunjava uslove iz članova 2. i 3. ove odluke potrebno je prethodno pribaviti saglasnost Centralne banke.
(2) Saglasnost iz stava (1) ovog člana Centralna banka izdaje na osnovu zahtjeva podnijetog u pisanoj formi, u kojem se navodi svrha reprodukovanja i detaljan opis i prikaz reprodukovane novčanice odnosno kovanog novca. 

(3) Pri odlučivanju o zahtjevu iz stava (2) ovog člana, Centralna banka će naročito cijeniti da li  reprodukovana novčanica ili kovani novac može u javnosti izazvati zabunu da se radi o orginalnoj novčanici ili kovanom novcu odnosno da li reprodukovana novčanica ili kovani novac svojim izgledom ili na bilo koji drugi način šteti ugledu Bosne i Hercegovine, Centralne banke i domaće valute konvertibilne marke.

Član 5.
(Stupanje na snagu)
Ova odluka stupa na snagu danom objavljivanja u „Službenom glasniku BiH“, a primjenjivaće se od 1. maja 2017. godine.

Član 6.

(Objavljivanje)
Ova odluka objaviće se i u “Službenim novinama Federacije BiH”, “Službenom glasniku Republike Srpske” i “Službenom glasniku Brčko distrikta Bosne i Hercgovine.  

Član 7.
(Stavljanje van snage)
Danom primjene ove odluke, prestaje da važi Odluka o uslovima pod kojim se mogu reprodukovati novčanice i kovani novac („Službeni glasnik BiH“, 5/10).
                                                                                             Predsjedavajući

                                                                               Upravnog vijeća Centralne banke

                                                                                           Bosne i Hercegovine

                                                                                               GUVERNER

                                                                                              dr. Senad Softić    
